
mahArthama njarI composed by maheshvarAnanda

મહેશ્વરાનન્દપ્રણીતા મહાર્થમઞ્જરી

નમો નાલયતે શુણ્ડાં વિષાણેન મૃણાલિને ।
પ્રત્યક્કમલકન્દાય કર્ણાભ્યાં પર્ણશાલિને ॥ ૧॥
જયત્યમૂલમમ્લાનમૌત્તરં તત્ત્વમદ્વયમ્ ।
સ્પન્દાસ્પન્દપરિસ્પન્દમકરન્દમહોત્પલમ્ ॥ ૨॥
કારુણ્યામૃતસિન્ધોરુદિતમિવાવર્તમીક્ષણાપાઙ્ગાત્  ।
મૌક્તિકમયં દધાના તાટઙ્કં જયતિ ગૌરવી મૂર્તિઃ   ॥ ૩॥
સ્ફૂર્તયે વિશ્વશિલ્પસ્ય શ્રીશિવાનન્દમૂર્તયે ।
નિત્યોન્મેષનિમેષાયૈ નિસ્તુષાયૈ નમસ્ત્વિષે ॥ ૪॥
યસ્માદનુત્તરમહાહ્રદમજ્જનં  મે
સૌભાગ્યશામ્ભવસુખાનુભવશ્ચ યસ્માત્ ।
તત્સ્વાત્મચિત્ક્રમવિમર્શમયં ગુરૂણા-
મોવલ્લિયુગ્મમુદિતોદિતવીર્યમીડે॥ ૫॥
નમો નિખિલમાલિન્યવિલાપનપટીયસે ।
મહાપ્રકાશપાદાબ્જપરાગપરમાણવે ॥ ૬॥
ગોરક્ષો લોકધિયા દેશિકદૃષ્ટ્યા મહેશ્વરાનન્દઃ ।
ઉન્મીલયામિ પરિમલમન્તર્ગ્રાહ્ય મહાર્થમઞ્જર્યામ્ ॥ ૭॥
સ્વક્રિયાયાં અપિ વ્યાખ્યાં સ્વયમેવ પ્રયુઞ્જ્મહે ।
ઉપર્યપ્યાત્મસરમ્ભસમ્ભોગામ્રેડનોત્સુકાઃ ॥ ૮॥
યદ્વા વિનેયજનચિત્તચમત્ક્રિયાર્થ-
મત્રોદ્યમોઽયમુદિતોઽસ્તુ તદેતદાસ્તામ્ ।
સઙ્ક્ષેપવિસ્તરવિભાગવિવિક્તશોભઃ
પુષ્પાઞ્જલિર્ભવતુ વાઙ્મય એષ શમ્ભોઃ ॥ ૯॥

અવગતશિવદૃષ્ટિપ્રત્યભિજ્ઞાર્થતત્ત્વ-
ક્રમસરણિરહસ્યોલ્લાસસર્વસ્વવેદી ।
ગુરુચરણસપર્યાચાતુરીચિદ્ઘનોઽહં
ગહનમપિ હૃદન્તર્વ્યોમ તદ્વ્યાકરોમિ ॥ ૧૦॥
ઇહ મહતિ રહસ્યોન્મીલને મઙ્ગલાય
પ્રભવતિ મમ સંવિદ્યોગિનીનાં પ્રસાદઃ ।
અતિ તુ કુલસપર્યાબિમ્બસબન્ધ્યવન્ધ્યાઃ
સકૃદપિ મતિમન્તો નૈનમુદ્ઘાટયન્તુ ॥ ૧૧॥
સ્વપ્નસમયોપલબ્ધા સા સુમુખી સિદ્ધયોગિની દેવી ।
ગાથાભિઃ સપ્તત્યા સ્વાપિતભાષાભિરસ્તુ સમ્પ્રીતા ॥ ૧૨॥
વર્ધતાં દેશિકઃ શ્રીમાન્ સંવિન્માર્ગશ્ચ વર્ધતામ્ ।
માહેશ્વરાશ્ચ વર્ધન્તાં વર્ધતાં ચ મહેશ્વરઃ ॥ ૧૩॥
॥ અથ મહાર્થમઞ્જરી ॥
નત્વા નિત્યશુદ્ધૌ ગુરોશ્ચરણૌ મહાપ્રકાશસ્ય ।
ગ્રથ્નાતિ મહાર્થમઞ્જરીમિમાં સુરભિં  મહેશ્વરાનન્દઃ ॥ ૧॥
વર્ધતાં મહાપ્રકાશો વિમર્શવિચ્છુરિતનિશ્છલોદ્યોતઃ  ।
સંજ્ઞાવિશેષનિર્ણયમાત્રપ્રવૃત્તાનિ યત્ર શાસ્ત્રાણિ ॥ ૨॥
આત્મા ખલુ વિશ્વમૂલં તત્ર પ્રમાણં ન કોઽપ્યર્થયતે ।
કસ્ય વા ભવતિ પિપાસા ગઙ્ગાસ્રોતસિ  નિમગ્નસ્ય ॥ ૩॥
યં જાનન્તિ જડા અપિ જલહાર્યોઽપિ યં વિજાનન્તિ ।
યસ્યૈવ નમસ્કારઃ સ કસ્યસ્ફુટો ન ભવતિ કુલનાથઃ ॥ ૪॥
અવચ્છિન્નં પ્રત્યક્ષમવચ્છિન્નં તન્મુખં ચાનુમાનમ્ ।
આગમદીપાલોકસ્તસ્ય પ્રકાશયતિ કિમપિ માહાત્મ્યમ્ ॥ ૫॥
યેષાં નિરુપણીયો વ્યતિરિક્તઃ કોઽપ્યાત્મનો ભાવઃ ।
આત્મવિમુખાનાં તેષામધિકારિવિભાગવિભ્રમો ભવતુ ॥ ૬॥
યત્ર રુચિસ્તત્ર વિધિર્યત્રેયં નાસ્તિ તત્ર ચ નિષેધઃ ।
ઇત્યસ્માકં વિવેકો હૃદયપરિસ્પન્દમાત્રશાસ્ત્રાણામ્ ॥ ૭॥
પર્યાલોચનવિમુખે વસ્તુસ્વભાવસ્યાત્મનો હૃદયે ।

શઙ્કાવિષવેગેનેવ સંસારભયેન મુહ્યતિ લોકઃ ॥ ૮॥
માણિક્યપ્રવેક ઇવ નિચોલિતો નિજમયૂખલેખયા ।
પ્રતિભાતિ લૌકિકાનામત્યન્તસ્ફુટોઽપ્યસ્ફુટ આત્મા ॥ ૯॥
ઊર્ધ્વો જ્વલતિ પ્રકાશો લોકાલોકસ્ય મઙ્ગલપ્રદીપઃ  ।
વિમર્શદશામુખાનીતદહ્યમાનમલાલિતૈલવિચ્છર્દઃ ॥ ૧૦॥
(વિમર્શદશામુખેન દહ્યતે મલાલિતૈલનિષ્યન્દઃ )

સન્નૈવ હૃદયપ્રકાશો ભવનક્રિયાયા ભવતિ કર્તા ।
સૈવ ક્રિયાવિમર્શઃ સ્વસ્થા ક્ષુભિતા ચ વિશ્વવિસ્તારઃ ॥ ૧૧॥
પૃથ્વીપરમશિવયોઃ પ્રત્યાહારે પ્રકાશપરમાર્થે ।
યોઽન્યોન્યવિશેષઃ સ એવ હૃદયસ્ય વિમર્શોન્મેષઃ ॥ ૧૨॥
તથા તથા દૃશ્યમાનાનાં શક્તિસહસ્રાણામેકસઙ્ઘટ્ટઃ  ।
નિજહૃદયોદ્યમરૂપો ભવતિ શિવો નામ પરમસ્વચ્છન્દઃ ॥ ૧૩॥
સ એવ વિશ્વમીક્ષિતું સ્થાતું કર્તું ચોન્મુખો ભવન્ ।
શક્તિસ્વભાવઃ કથિતો હૃદયત્રિકોણમધુમાસલોલ્લાસઃ ॥ ૧૪॥
જ્ઞાનં ક્રિયેતિ દ્વયોરપિ પ્રથમોન્મેષે સદાશિવો દેવઃ ।
દ્વિતીયાયા ઉલ્લેખે દ્વિતીયઃ સ ભવતીશ્વરો નામ ॥ ૧૫॥
જ્ઞાતા સઆત્મા જ્ઞેયસ્વભાવશ્ચ લોકવ્યવહારઃ ।
(જ્ઞાતૃત્વધર્મા આત્મા )
એકરસાં સંસૃષ્ટિ યત્ર ગતૌ સા ખલુ નિસ્તુષા વિદ્યા ॥ ૧૬॥
એકરસે સ્વભાવે ઉદ્ભાવયન્તી વિકલ્પશિલ્પાનિ ।
માયેતિ લોકપતેઃ પરમસ્વતન્ત્રસ્ય મોહની શક્તિઃ ॥ ૧૭॥
સર્વકરઃ સર્વજ્ઞઃ પૂર્ણો નિત્યોઽસઙ્કુચિતશ્ચ  ।
વિપરીત ઇવ મહેશો યાભિસ્તા ભવન્તિ પઞ્ચશક્તયઃ ॥ ૧૮॥
ય એષ વિશ્વનાટકશૈલૂષઃ શુદ્ધસંવિચ્છમ્ભુઃ ।
વર્ણકપરિગ્રહમયી તસ્ય દશા કાપિ પુરુષો ભવતિ ॥ ૧૯॥
જ્ઞાનક્રિયામાયાનાં ગુણાનાં સત્ત્વરજસ્તમસ્સ્વભાવાનામ્ ।
અવિભાગાવસ્થાયાં તત્ત્વં પ્રકૃતિરિતિ  શામ્ભવી શક્તિઃ ॥ ૨૦॥

કલ્લોલાયમાનાનિ સદા હૃદયામ્બુનિધૌ ત્રીણિ કરણાનિ ।
આકર્ષન્તીદન્તાં તત્રાહન્તાં (તથા અહન્તાં) ચાત્રાર્પયન્તિ ॥ ૨૧॥
હૃદયસ્થિતસ્ય વિભોર્વિષયાલોકો   વિશ‍ૃઙ્ખલો  ભવતિ ।
જ્ઞાનેન્દ્રિયદીપેષુ નિજનિજગોલાગ્રનિત્યલગ્નેષુ ॥ ૨૨॥
ભવન્તિ કરણાનિ પઞ્ચ ખલુ કર્મપ્રધાનાનિ લોકનાથસ્ય ।
સ્પન્દતે સ્વૈર યૈર્જનો જડાદ્વિલક્ષણો ભવન્ ॥ ૨૩॥
વિશ્વોદ્યાનવિરૂઢાનિ ગન્ધપ્રમુખાનિ સુગન્ધીનિ પુષ્પાણિ ।
પઞ્ચાપ્યાજિઘ્રન્ ક્રીડતિ ત્રૈલોક્યધૂર્તો દેવઃ ॥ ૨૪॥
સ્ત્યાનસ્ય ક્રમવશાદિક્ષુરસસ્યેવ શિવપ્રકાશસ્ય ।
ગુડપિણ્ડા ઇવ પઞ્ચાપિ ભૂતાનિ મધુરતાં ન મુઞ્ચન્તિ ॥ ૨૫॥
સર્વસ્ય ભુવનવિભ્રમયન્ત્રોલ્લાસસ્ય તન્તુવલ્લીવ ।
વિમર્શસંરમ્ભમયી ઉજ્જૃમ્ભતે  શમ્ભોર્મહાશક્તિઃ ॥ ૨૬॥
યદધ્વનાં ચ ષટ્કં તત્ર પ્રકાશાર્થલક્ષણમર્ધમ્ ।
વિમર્શશબ્દસ્વભાવમર્ધમિતિ શિવસ્ય યામલોલ્લાસઃ ॥ ૨૭॥
આલેખ્યવિશેષ ઇવ ગજવૃષભયોર્દ્વયઃ પ્રતિભાસઃ ।
એકસ્મિન્નેવાર્થે શિવશક્તિવિભાગકલ્પનાં કુર્મઃ ॥ ૨૮॥
તિલમાત્રેઽપિ શરીરે પ્રેક્ષધ્વં કીટસ્યૈતાવતી શક્તિઃ ।
સા સ્વચ્છન્દશ્રિયો વિશ્વશરીરસ્ય કિયતી ભવતુ ॥ ૨૯॥
વિશ્વોન્મેષદશાયાં દેશિકનાથસ્ય યાવાન્પ્રસરઃ ।
કલલાવસ્થયાં (સ્થિતોઽપિ) વિશ્વનિમેષેઽપિ તાવાન્ભવતિ ॥ ૩૦॥
ત્રિપુટીમયં ખલુ સમસ્તં તત્ર ચ જ્ઞેયે જ્ઞાતરિ ચ સમમ્ ।
દૃઢગ્રન્થિર્જ્ઞાનકલા કલયતિ ત્રૈલોક્યમેકકલમ્ ॥ ૩૧॥
કઃ સદ્ભાવવિશેષઃ કુસુમાદ્ભવતિ ગગનકુસુમસ્ય ।
યત્સ્ફુરણાનુપ્રાણો લોકઃ સ્ફુરણં ચ સર્વસામાન્યમ્ ॥ ૩૨॥
માણિક્યમરતકયોરિવ ભાવાભાવયોર્ભેદપ્રતિભાસમ્ ।
એકરસોઽન્યોન્ય દ્વયોરપ્યુન્માર્ષ્ટિ  (દ્વયોઃ પ્રમાર્ષ્ટિ  )સ્ફુરણસમ્ભેદઃ ॥ ૩૩॥
અણ્ડમયે નિજપિણ્ડપીઠે સ્ફુરન્તિ કરણદેવ્યઃ ।
પ્રસ્ફુરતિ ચ પરમશિવો જ્ઞાનનિધિશ્ચ તાસાં મધ્યે ॥ ૩૪॥

સ તત્રાર્ચનીયો વિમર્શપુષ્પાધિવાસસુરભિભિઃ ।
ચિત્તચષકાર્પિતૈર્વેદ્યસુધાવીરપાનવસ્તુભિઃ   ॥ ૩૫॥
શ્રીપીઠપઞ્ચવાહો નેત્રત્રયવૃન્દચક્રાણિ સ્મરત ।
સ્મરત ચ ગુરૂણાં પઙ્ક્તિ  પઞ્ચ ચ શક્તીઃ સૃષ્ટિપ્રમુખાઃ ॥ ૩૬॥ (૪૧)

પીઠે કલા નવ પઞ્ચૈવ પઞ્ચવાહપદવ્યામ્ ।
સપ્તદશ ફા(ભા)લનેત્રે દ્વાદશ ષોડશ ચાન્યનેત્રયોઃ ॥ ૩૭॥ (૪૨)

પ્રકટિતપઞ્ચસ્કન્ધે ચતુષ્ષષ્ટિર્ભવન્તિ વૃન્દચક્રે ।
ન ખલુ મણ્ડલે ગુરૂણાં નિયમો નિયમાતિલઙ્ઘિના  (નિયમાનલં વિના) યુક્તઃ ॥ ૩૮॥ (૪૩)

સૃષ્ટૌ દશ કલાઃ સ્થિતૌ દ્વાવિશતિર્ભવન્તિ શક્તયઃ ।
એકાદશ સંહારે ત્રયોદશ તાસ્તુરીયપર્વણિ ॥ ૩૯॥ (૪૪)

ભાસાયાં ન વિકલ્પાઃ સ્ફુરતિ સ્ફુરદેકનિષ્કલશ્રિયામ્ ।
યદિ પ્રતિબિમ્બગત્યા સ્ફુરતિ પરં ષોડશાધિકા દેવી ॥ ૪૦॥ (૪૫)

સૃષ્ટેઃ પઞ્ચમકલા ભાસેતિ(પઞ્ચકલાભાસે) જનો ગણયતિ વ્યવધાનમ્ ।
(સૃષ્ટેર્મૂલકન્દો ભાસા ભાસાયાઃ) સૃષ્ટેર્મૂલસ્કન્ધે ભાસાયાં પલ્લવઃ સૃષ્ટિઃ ॥ ૪૧॥ (૪૬)

નિજબલનિભાલનમેવ વરિવસ્યા સા ચ દુર્લભા લોકે ।
સુલભાનિ વિશ્વપતેરાસવતામ્બૂલગન્ધપુષ્પાણિ ॥ ૪૨॥ (૩૬)

વિમ્રષ્ટું નિજસત્ત્વં વિભવે કાર્યોન્મુખે સ્તિમિતેઽપિ ।
બાહ્યવૃત્તાન્તાનાં ભઙ્ગઃ  પ્રાણસ્ય સંયમો જ્ઞેયઃ ॥ ૪૩॥ (૩૭)

શોષો મલસ્ય નાશો દાહ એતસ્ય વાસનોચ્છેદઃ ।
આપ્લાવનં તનૂનાં જ્ઞાનસુધાસેકનિર્મિતા   શુદ્ધિઃ ॥ ૪૪॥ (૩૮)

અવિકલ્પતયા વિમર્શો વિકલ્પવર્ગસ્યાઙ્ગસન્નાહઃ  ।
અર્ઘ્યં વેદ્યવિલાસઃ પુષ્પાણિ સ્વભાવપોષકાઃ ભાવાઃ ॥ ૪૫॥ (૩૯)

પૂર્ણાહન્તાયા મુખે વિશ્વવિકલ્પાઙ્કુરાણાં  વિક્ષેપમ્ ।
મન્ત્રોલ્લેખવિશુદ્ધં પુણ્યં કુલબિન્દુતર્પણં ભણામઃ ॥ ૪૬॥ (૪૦)

યો યસ્ય ભાવયોગસ્તસ્ય ખલુ સ એવ દેવતા ભવતિ ।
તદ્ભાવભાવિતા અભિલષિત તથા ફલન્તિ પ્રતિમાઃ ॥ ૪૭॥
ચિત્રં ન લિખતિ ચિત્રં ચિત્રકરઃ પશ્યત લિખતિ તચ્ચિત્રમ્ ।

તદ્ ભણત કુત્ર યોગ્યા કર્તું દ્વયોરપિ (રિતિ) દેવતાબુદ્ધિઃ ॥ ૪૮॥ (૪૭)

મનનમયી નિજવિભવે નિજસઙ્કોચભયે ત્રાણમયી ।
કવલિતવિશ્વવિકલ્પા અનુભૂતિઃ કાપિ મન્ત્રશબ્દાર્થઃ ॥ ૪૯॥ (૪૮)

વૈખરિ(કા) નામ ક્રિયા જ્ઞાનમયી ભવતિ મધ્યમા વાક્ ।
ઇચ્છા પુનઃ પશ્યન્તી સૂક્ષ્મા સર્વાસા સમરસા વૃત્તિઃ ॥ ૫૦॥ (૪૯)

આનન્દોલ્લાસશ્રીઃ ક્ષુલ્લકિતાષ્ટમહાસિદ્ધિસૌભાગ્યા ।
દૃશ્યતે યત્ર દશાયાં સૈવ દેવસ્ય સર્વ(મહા)મુદ્રાઃ ॥ ૫૧॥ (૫૦)

હૃદયસ્થાનપ્રરૂઢો વિમર્શકલ્પદ્રુમો મહાશાખઃ ।
પુષ્પ્યતિ ભોગશ્રિયા ફલતિ ચ નિષ્કલસુખોત્સવાલોકમ્ ॥ ૫૨॥ (૫૧)

ક્રમિકો ભવતિ ન દેવસ્તસ્ય કથં કાલકલ્મષસ્પર્શઃ ।
નિત્યનિરાવરણસ્યાપિ (કો જીવતો મોક્ષપ્રત્યૂહઃ) કોઽપિ જીવન્મુક્તિપ્રત્યૂહઃ ॥ ૫૩॥ (૫૨)

યત્ કિમપિ યેન કેનાપિ રૂપેણ યત્ર કુત્રાપિ કિં  નાસ્તિ ।
તસ્માદાત્મા નિત્યસ્થિરઃ ક્ષણભઙ્ગ  એવાસ્થિરો ભવતિ ॥ ૫૪॥ (૫૩)

નન્વાત્મનઃ પ્રિયાર્થં સર્વસ્ય પ્રિયત્વં ભણતિ શ્રુતિઃ ।
તસ્માદાનન્દસ્વભાવ આત્મા મુક્તોઽમુક્તો વા ॥ ૫૫॥ (૫૪)

યદિ નિજહૃદયોલ્લાસં નિર્ણેતું નિત્યનિષ્કલમિચ્છા ।
મધ્યતુટિસ્ત્રુટિતવ્યા અસ્તઙ્ગતયોઃ  સોમસૂર્યયોસ્ત્તર્હિ  ॥ ૫૬॥ (૫૫)
(મધ્યતુટિસ્ત્રુટિતવ્યાઽસ્ત્ર યતોઃ સોમસૂર્યયોઃ ॥)

સ્થૂલતરેષ્વપિ પ્રેક્ષધ્વં ભૂતેષુ ખસ્ય નિષ્કલાવસ્થામ્ ।
ષટ્ત્રિંશિકાતિલઙ્ઘી    કીદૃશો ભવતુ સોમનાથઃ ॥ ૫૭॥ (૫૬)

યે કુલકુમ્ભસુધાસવપાનમહામખોત્સવે(મહોત્સવસુખે) પ્રવર્તન્તે ।
તે ખલુ વિકલ્પાઙ્કુરસિકા  (વિકલ્પાઙ્કુરાન્  રસિકા) ઉપદષ્ટું પ્રગલ્ભન્તે ॥ ૫૮॥ (૫૭)

હન્ત મુખં પ્રતિબિમ્બતુ પ્રતિબિમ્બયતુ તથા તદપિ દર્પણઃ ।
દર્પણઃ પુનર્યસ્મિન્ પ્રતિબિમ્બતિ સોઽપિ જ્ઞાતવ્યઃ ॥ ૫૯॥ (૫૮)

અવિકારોભયપાર્શ્વે ચાષપિઞ્જસદૃક્ષેઽર્થે ।
અન્તર્મુખો યોગી બહિર્મુખ ઇતિ કલ્પના કુતઃ ॥ ૬૦॥ (૫૯)

યોગી જાગરસ્વપ્નસુષુપ્ત્યવસ્થાત્રયસ્ય(સૌષુપ્તતુરીયપર્વ)પરિપાટિમ્ ।
ચિત્રામિવ મણિમાલાં વિમર્શસૂત્રૈકગુમ્ફિતામુદ્વહતિ ॥ ૬૧॥ (૬૦)

ઉલ્લોકાનન્દસુધાશીધુરસોદ્વેજિતેન હૃદયેન ।
અભિલષતિ લોકયાત્રાં તિન્તિણિચર્વણરસાન્તરં યોગી ॥ ૬૨॥ (૬૧)

યાભિર્ગૃહ્ણાતિ યોગી કરણપ્રણાલીભિર્વિષયસૌખ્યાનિ   ।
નિજહૃદયોદ્વમનશીલાભિઃ સ્ફુરણમય તાભિઃ કરોતિ ત્રૈલોક્યમ્ ॥ ૬૩॥ (૬૨)

યથા તવ સ્થિતિસ્તથાસ્સ્વ નિશ્ચિન્ત ઇતિ ((ખલુ) પ્રતિષ્ઠિતોઽર્થઃ ।
તત્રાપ્યસ્તિ વિવેક એવમુપદિશતિ ત(ક)સ્ય કોઽન્યઃ ॥ ૬૪॥ (૬૩)

અહો સંસારસુખકેલી (સંસારસુખાતિશયઃ) અહો સુલભં મોક્ષમાર્ગે સૌભાગ્યમ્ (મોક્ષમાર્ગસૌભાગ્યમ્) ।
ત્રુટિતાતઙ્કકલઙ્કા અહો શિવયોગિનાં યામલી સિદ્ધિઃ ॥ ૬૫॥ (૬૪)

ક્ષણમાત્રસ્પૃષ્ટેનાપ્યમૃતસ્વભાવેન જ્ઞાનભાવેન ।
સર્વોત્તિર્ણઃ સર્વઃ સર્વચિરં લભતે સર્વસૌભાગ્યમ્ ॥ ૬૬॥ (૬૬)

ગૂઢાદ્ગુઢતરો યો ભવતિ સ્ફુટાદપિ સ્ફુટતર એષઃ ।
દૈશિકકટાક્ષપાતે પક્ષઃ પ્રથમો ન ભવતિ ધન્યાનામ્ ॥ ૬૭॥ (૬૬)

આસ્તામન્યા વિદ્યાશ્ચતુઃસ્રોતસામપિ સાગરાણામિવ ।
એનમેવામૃતમયં મથ્નાતિ મન્થાનભૈરવો દેવઃ ॥ ૬૮॥ (૬૭)

હન્ત રહસ્યં ભણામો મુઢા મા ભ્રમત ગર્ભગોલેષુ ।
અત્યાસન્ન હૃદય પર્યાલોચયત તસ્યોદ્યોગમ્ ॥ ૬૯॥
એનમેવ મહાર્થં યુદ્ધારમ્ભે પાણ્ડુપુત્રસ્ય ।
ષોડશસહસ્રશક્તિર્દેવ ઉપદિશતિ સ્મ માધવઃ (ઇતિ શિવમ્) ॥ ૭૦॥ (૬૯)

ઇત્થં પ્રાકૃતસૂત્રસપ્તતિસમુલ્લાસૈકસન્ધાયિનીં
જાગ્રત્તત્ક્ષણનિર્વિશેષસ્વપ્નાવતીર્ણાં   પ્રતિજ્ઞોત્તરામ્ ।
લોકોલ્લઙ્ઘનયોગ્યસિદ્ધિપદવીપ્રસ્થાનબદ્ધોદ્યમાં
કન્થાશૂલકપાલમાત્રવિભવાં વન્દે તાં યોગિનીમ્ ॥ ૭૧॥ (૭૦)

ઇતિ ગુરુમુખામ્નાયન્યાયાન્મહાક્રમમઞ્જરી-
પરિમલમિમં શિષ્યપ્રેમ્ણા બબન્ધ મહેશ્વરઃ ।
કનકસદસો મધ્યે નૃત્યન્નિવ પ્રભુરદ્ભુતં
યદિહ સુલભઃ સાક્ષાત્કર્તું વિમર્શમયઃ શિવઃ ॥
ગાથાનામનુભાષણં તદનુ તચ્છાયા તતો વ્યાકૃતિ -

ર્ગ્રન્થાર્થગ્રથનક્રિયાસુ ગહનો હૃદ્યશ્ચ કશ્ચિત્ ક્રમઃ ।
સંવાદોક્તિસહસ્રસઙ્કલનયા તત્ત્વાર્થચર્ચોત્સવઃ
સૌભાગ્યશ્ચ વિમર્શસમ્પદ ઇતિ પ્રસ્થાનમધ્યક્ષ્યતામ્ ॥
ચોલાસ્તે સતતોત્સવા જનપદાઃ શ્લાઘ્યો ગુણૈર્માધવો
રેતોધાઃ સ્ફટિકાવદાતહૃદયો નાથઃ પ્રકશો મહાન્ ।
સ્રોતઃ સ્વચ્છમનુત્તરં પરિણતં પાણ્ડિત્યમાસ્થાધિકા
વશ્યા વાગિતિ હન્ત તન્ત્રકૃદસૌ સર્વોત્તરો વર્તતે ॥
યો મે વામચમત્ક્રિયોદ્યમમયઃ સ્તબ્ધોઽપિ સન્નશ્નુતે
વિશ્વં વ્યાપ્નુવતશ્ચિદદ્વયમહશ્ચન્દ્રોદયાદ્ વિક્રિયામ્ ।
તસ્યાહ્લાદમહાર્ણવસ્ય ન કથં વર્ધેત કૂલઙ્કષો
વાગ્વિક્ષોભવિજૃમ્ભયા  બહુમુખં કલ્લોલહલ્લોહલઃ ॥
કાવેર્યા ઇવ માધુર્યં કહ્લારસ્યેવ સૌરભમ્ ।
નટેશસ્યેવ તન્નૃત્તમસ્ય ગ્રન્થસ્ય ગૌરવમ્ ॥
વિશ્વોત્પત્તિવિપત્તિભૂઃ સ ભગવાનત્ર પ્રવક્તા શિવ-
સ્તસ્યાહં પ્રતિશબ્દપર્વતગુહા યન્મે ન ગર્વગ્રહઃ ।
તદ્દોષોઽસ્તુ ગુણોઽપિ વા ન ખલુ તત્ સ્વાયત્તમિત્થં સ્થિતે
માત્સર્યં મહતામુદેતુ યદિ વા વાત્સલ્યમુજ્જૃમ્ભતામ્  ॥
અધિવાસયતુ સદા મુખમન્યકથાલેપલબ્ધદૌર્ગન્ધ્યમ્ ।
કર્પૂરશકલ ઇવ મે શિવ શિવ ઇતિ શીતલઃ શબ્દઃ ॥
॥ ઇતિ શ્રીગોરક્ષાપરપર્યાયમહેશ્વરાનન્દવિરચિતા

મહાર્થમઞ્જરી સમાપ્તા ॥
કાલચક્રઘટીયન્ત્રકલ્પનામૂલશિલ્પિને ।
નમ્ઃ સ્વચ્છન્દચિન્માત્રપરિબર્હાય શમ્ભવે ॥
પાદુકોદયમહાર્થમઞ્જરીકોમલાસ્તવપરાસ્તુતિક્રમૈઃ ।
સ્ફારયન્ ભુવિ મહાર્થસંવિદં દેશિકો વિજયતે મહેશ્વરઃ ॥
જયત્યમૂલમમ્લામમૌતરં તત્ત્વમદ્વયમ્
સ્પન્દાસ્પન્દપરિસ્પન્દમકરદમહોત્પલમ્ ॥
॥ શુભમસ્તુ ॥

